
ӮЗБЕКИСТОН — ТОҶИКИСТОН:  
АҲДНОМА ДАР БОРАИ МУНОСИБАТҲОИ ҲАМПАЙМОНӢ БА 
МАНФИАТҲОИ ХАЛҚҲОИ МО КОМИЛАН МУВОФИҚ АСТ

Рӯзҳои 18–19-уми апрели соли равон Президенти Ҷумҳурии Ӯзбекистон Шавкат Мирзиёев бо таклифи Президенти 
Ҷумҳурии Тоҷикистон Эмомалӣ Раҳмон бо сафари давлатӣ дар ин мамлакат шуд. Дар шаҳри Душанбе бар асоси барномаи 

ташриф музокираҳои сатҳи олӣ, вохӯриҳои дутарафа ва чорабиниҳои муштарак баргузор гардиданд.

Дар Фурудгоҳи байналмилалии Душанбе Сарвари давла-
тамонро бо эҳтирому самимияти олӣ Президенти Ҷумҳурии 
Тоҷикистон Эмомалӣ Раҳмон пешвоз гирифт.

Ба шарафи пазироии сазовори меҳмони олимақом қарову-
ли фахрӣ саф ороста, парчамҳои давлатии ду кишвар овехта 
шуданд. Ҳамчунин меҳмони олиқадрро шумораи зиёди 
ҷавонону наврасон бо гулу парчамҳои ду давлати дӯст ва бо 
шиорҳои тараннумгари дӯстии халқҳо пазироӣ намуданд.

Сипас, Президенти кишварамон ба майдони «Дӯстӣ»-и 
шаҳри Душанбе рафта, дар пояи муҷассамаи Исмоили Со-
монӣ гулчанбар гузошт.

Маросими истиқболи расмии Сарвари давлатамон дар 
майдони «Қасри миллат» баргузор гардид.

Президенти Ҷумҳурии Тоҷикистон Эмомалӣ Раҳмон 
Президенти Ҷумҳурии Ӯзбекистон Шавкат Мирзиёевро 
самимона истиқбол гирифта, ба болои шоҳсуфаи фахрӣ 
даъват намуд.

Маросими истиқбол бо гузориши командири қаровули 
фахрӣ, садо додани сурудҳои миллии ду давлат, гузаштани 
сарони давлатҳо аз назди сафи қаровули фахрӣ, шиносоӣ бо 
ҳайатҳои расмии ду ҷониб ҷараён гирифта, бо қадамзании 
мутантан гузаштани ҷузъу томҳои қаровули фахрӣ аз назди 
сарони ду давлат анҷом ёфт.

Баъди анҷоми маросими истиқболи расмӣ дар «Қасри 
миллат» мулоқоти Президенти Ӯзбекистон Шавкат Мирзи-
ёев ва Президенти Тоҷикистон Эмомалӣ Раҳмон дар ҳайати 
маҳдуд баргузор гардид.

Ба амиқтар кардани мулоқотҳои сиёсӣ, густариши ҳам-
кориҳои тиҷоратию иқтисодӣ, тавсеаи робитаҳои байни-
минтақавӣ ва табодули фарҳангию гуманитарӣ таваҷҷӯҳи 
махсус зоҳир карда шуд.

Дар рафти мулоқот таъкид гардид, ки бастаи нави 
ҳуҷҷатҳои дуҷонибаи имзошаванда, аз ҷумла ҳуҷҷати 
таърихии Аҳднома дар бораи муносибатҳои ҳампаймонӣ 
(иттифоқӣ) рамзи гузариш ба марҳилаи сифатан нави му-
носибатҳои Ӯзбекистону Тоҷикистон мебошад.

Ба ин маъно қайд гардид, ки татбиқи иқтидори муноси-
батҳои иттифоқӣ, баланд бардоштани самараи робитаҳоро 
дар ҳамаи сатҳҳо тақозо мекунад.

	\
Бояд гуфт, ки солҳои охир ҳаҷми гар-
диши мол 40 баробар ва шумораи кор-
хонаҳои муштарак 15 баробар афзуда-
аст.

Дар назди ҳукуматҳо вазифа гузошта шудааст, ки гар-
диши молро тавассути васеъ кардани доираи таъминоти 
байниҳамдигарӣ, ба кор андохтани минтақаҳои савдои 
наздисарҳадӣ ба 2 миллиард доллари амрикоӣ расонанд.

Дар арафаи сафар форуми тиҷоратии Ӯзбекистон-
Тоҷикистон бомуваффақият баргузор гардида, бинобар 
натиҷаи он портфели мустаҳками лоиҳаҳои нави ҳамкорӣ 

ва шартномаҳои тиҷоратӣ ташаккул ёфтанд.
Лоиҳаҳои дуҷонибаи судманд дар соҳаҳои мошинсозӣ, 

электротехника, энергетика, саноати кӯҳӣ, кишоварзӣ, 
нассоҷӣ ва дорусозӣ аз ин ҷумлаанд.

Аҳамияти густариши мубодилаи фарҳангӣ ва башардӯс-
тона қайд гардид. Мунтазам намоиш додани филм, консерт, 
спектакл, намоишгоҳҳо ва форумҳои ҷавонон ёдовар карда 
шуд. Зарурати густариши ҳамкориҳо дар соҳаи таълим, 
таҳияи барномаҳои сайёҳии арзон зикр гардид.

Сарвари кишварамон Шавкат Мирзиёев Президент 
 Эмомалӣ Раҳмонро даъват кард, ки дар вақти барояш му-
вофиқ аз Ӯзбекистон боздид кунад.

Вохӯрии Президенти Ӯзбекистон Шавкат Мирзиёев ва 
Президенти Тоҷикистон Эмомалӣ Раҳмон бо иштироки 
ҳайатҳои васеи ҳар ду ҷониб идома ёфт.

Масъалаҳои тавсеаи минбаъдаи муносибатҳои шари-
кии стратегӣ ва иттифоқии Ӯзбекистону Тоҷикистон, пеш 
аз ҳама дар соҳаҳои сиёсӣ, тиҷоратӣ- иқтисодӣ, нақлиёту 
коммуникатсия ва фарҳангӣ- гуманитарӣ мавриди баррасӣ 
қарор гирифтанд.

— Солҳои охир дар натиҷаи муколамаи фаъол дар сатҳи 
олӣ, ки дар рӯҳияи эътимод ва дастгирии ҳамдигар сурат 
гирифтанд, муносибатҳои дӯстонаи байни кишварҳо ба 
сатҳи бесобиқа боло рафт, — қайд намуд Шавкат Мирзиёев.

Ҳамзамон қайд гардид, ки барои инкишофи минбаъдаи 
ҳамкории ҳамаҷониба иқтидори бузург ва имкониятҳои 
калони истифоданашуда мавҷуданд.

— Барои татбиқи Аҳдномаи таърихӣ дар бораи муноси-
батҳои иттифоқӣ, ки имрӯз имзо мегардад, бояд самарано-
кии робитаҳоро дар ҳама сатҳҳо — парлумонҳо, ҳукуматҳо, 
идораҳои сиёсии хориҷӣ, вазорату равобити байни минта-
қаҳо баланд бардошт, — гуфт сарвари давлатамон.

Дар рафти ҷамъомад ҳисоботи ҷонишинҳои сарвазирон, 
вазирони нақлиёт, энергетика ва кишоварзӣ аз рӯи рӯзномаи 
ҷаласа шунида шуд.

Дар анҷоми музокирот сарони давлатҳо супориш доданд, 
ки «Харитаи роҳ»-и муштарак омода намуда, механизми 
татбиқи самарабахши созишномаҳои ба дастомадаро роҳан-
дозӣ намоянд.

Пас аз анҷоми музокироти сатҳи олӣ Президенти Ҷумҳу-
рии Ӯзбекистон Шавкат Мирзиёев ва Президенти Ҷумҳурии 
Тоҷикистон Эмомалӣ Раҳмон Аҳднома дар бораи муноси-
батҳои ҳампаймониро имзо карданд.

Илова бар ин, дар ҳузури сарони давлатҳо маросими 
табодули асноди дуҷониба баргузор шуд.

Дар маҷмӯъ, дар ҷараёни ин сафар 28 санад, ки қариб 
тамоми самтҳои ҳамкориҳои гуногунҷанбаи Ӯзбекистону 
Тоҷикистонро дар бар мегиранд, ба имзо расиданд.

Президенти Ҷумҳурии Ӯзбекистон Шавкат Мирзиёев ва 
Президенти Ҷумҳурии Тоҷикистон Эмомалӣ Раҳмон барои 
саҳми назаррас дар рушди ҳамкории стратегӣ, ҳампаймонӣ, 
дӯстии чандинасра ва ҳамсоягии накӯ, ҳамчунин барои 
пешбурди фаъолияти самарабахш ҷиҳати ҳифз ва инкишофи 
ҳунар, арзишҳои маънавӣ ва мероси таърихӣ, нақши муассир 

дар самти таҳкими дӯстӣ байни мардумони ба ҳам бародар, 
ба як гурӯҳ ходимони маданият ва санъати ҳар ду мамлакат 
унвонҳои фахрӣ доданд.

Дар доираи барномаи сафари давлатии роҳбари кишва-
рамон маросими супурдани ҷоизаҳо баргузор гардид.

Бо унвони фахрии «Ҳунарпешаи халқии Ҷумҳурии Ӯз-
бекистон» ректори Консерваторияи миллии Тоҷикистон 
Миралӣ Достизода, дотсенти Консерваторияи миллии Тоҷи-
кистон Исмоил Назриев, роҳбари ансамбли «Шашмақом»-и 
ба номи Ф. Шаҳобови Кумитаи телевизион ва радиои назди 
Ҳукумати Ҷумҳурии Тоҷикистон Фурқат Саидзода, роҳбари 
ансамбли иҷрокунандагони шашмақоми ноҳияи Бобоҷон 
Ғафуров Тӯлқин Тоҷибоев, роҳбари бадеии ансамбли «Фа-
лак»-и назди Филармонияи давлатии Тоҷикистон ба номи 
А. Ҷӯраев Раҳматулло Ҳошимов сарфароз гардонда шуданд.

Дар навбати худ бо унвони фахрии «Ҳофизи мардумии 
Тоҷикистон» профессори кафедраи «Мақомсароӣ»-и До-
нишкадаи миллии санъати мусиқии Ӯзбекистон ба номи 
Ю. Раҷабӣ Муноҷотхон Йӯлчиева, вазири фарҳанги Ҷумҳурии 
Ӯзбекистон Озодбек Назарбеков, роҳбари бадеии ансамбли 
суруд ва рақси «Лазгӣ»-и Филармонияи давлатии Ӯзбекистон 
Оғабек Собиров, сароянда Юлдуз Усмонова, инчунин бо унво-
ни фахрии «Ҳунарпешаи халқии Тоҷикистон» директори 
Театри миллии академии драмавии ӯзбек Ёдгор Саъдиев 
сарфароз гардонда шуданд.

Сарони давлатҳо нишонҳои унвонҳои фахриро ботантана 
ба соҳибонашон супориданд.

Баъди анҷоми маросими имзои санадҳо Президенти 
Ӯзбекистон Шавкат Мирзиёев ва Президенти Тоҷикистон 
Эмомалӣ Раҳмон барои доираи васеи хабарнигорон нишасти 
матбуотӣ оростанд.

	\
— Боз як бор таъкид мекунам, ки Тоҷи-
кистон барои Ӯзбекистон шарики стра-
тегии наздик, боваринок ва дар давоми 
асрҳо санҷидашуда мебошад. Халқҳои ба-
родари ӯзбеку тоҷик бо риштаҳои чан-
динасринаи дӯстӣ ба ҳам пайваста-
анд. Моро таърих, арзишҳои фарҳангӣ 
ва маънавӣ, анъана ва урфу одатҳои 
муштарак муттаҳид мекунад, — гуфт 
Шавкат Мирзиёев.

Дар анҷом натиҷаҳои мулоқоту музокироти сатҳи олиро 
барои таҳкиму тавсеаи минбаъдаи муносибатҳои дӯстӣ, 
бародарӣ ва ҳамсоягӣ неку назаррас арзёбӣ намуда, таъкид 
карданд, ки ба имзо расидани шумораи зиёди ҳуҷҷатҳои 
нави ҳамкорӣ, бахусус, Аҳднома дар бораи муносибатҳои 
ҳампаймонӣ миёни ду кишвари ҳамсоя барои густариши 
бесобиқаи робитаҳо роҳи васеъ боз менамояд.

Дар толори бошукӯҳи «Кохи Борбад»-и шаҳри Душанбе 
барномаи фарҳангии арбобони санъати Ӯзбекистон ва То-

ҷикистон «Шоми дӯстӣ» баргузор гардид.
Дар чорабинии фарҳангӣ Президенти Ӯзбекистон Шав-

кат Мирзиёев ва Президенти Тоҷикистон Эмомалӣ Раҳмон 
иштирок намуданд.

	\
Бояд гуфт, ки баргузории барномаи 
фарҳангии арбобони санъати Ӯзбекис-
тон ва Тоҷикистон намунаи олии ҳам-
кории фарҳангӣ, идомаи анъанаи неки 
муносибатҳои дӯстӣ, бародарӣ, ҳамҷа-
ворӣ ва омили муҳими рушду густари-
ши робитаҳои гуногунҷанба ба манфи-
ати мардумони ҳар ду давлат мебошад.

Консерти ҷаззоби «Шоми дӯстӣ» бо барномаи рангину 
пурмӯҳтавои аҳли фарҳангу санъати ду давлат, ки таран-
нумгари дӯстии мардумони Ӯзбекистон ва Тоҷикистон 
мебошад, хушу хотирмон баргузор шуд.

Дар рӯзи дуюми сафари давлатӣ Президенти мамлакат 
Шавкат Мирзиёев бо Раиси Маҷлиси намояндагони Маҷ-
лиси Олии Ҷумҳурии Тоҷикистон Маҳмадтоир Зокирзода 
ва Сарвазири Ҷумҳурии Тоҷикистон Қоҳир Расулзода 
мулоқот намуд.

Сипас, Президенти Ҷумҳурии Ӯзбекистон Шавкат Мир-
зиёев ва Президенти Ҷумҳурии Тоҷикистон Эмомалӣ 
Раҳмон дар маросими кушодашавии бинои нави Сафорати 
Ҷумҳурии Ӯзбекистон дар пойтахти Ҷумҳурии Тоҷикис-
тон — шаҳри Душанбе иштирок намуданд.

Ба ифтихори ифтитоҳи бинои сафорат ва ташрифи 
Сарони давлатҳо сурудҳои миллии Ӯзбекистон ва Тоҷи-
кистон садо доданд.

Сарони давлатҳо аз маҷмааи сафорат боздид ба амал 
оварда, дар китоби меҳмонони олимақом бо орзуву ни-
ятҳои нек соядаст гузоштанд.

Баъд раисҷумҳурони Ӯзбекистон ва Тоҷикистон аз на-
моишгоҳи маҳсулоти саноатии Ӯзбекистон дар Маркази 
ЭКСПО дар шаҳри Душанбе дидан карданд.

Дар ин Намоишгоҳи миллии маҳсулоти саноатии Ӯз-
бекистон дар Тоҷикистон 200 ширкати истеҳсолию тиҷо-
ратии кишварамон 1500 намунаи маҳсулоти мошинсозӣ, 
маводи кимиё, саноати сабук, нассоҷӣ, дорусозӣ, инчу-
нин, масолеҳи бинокорӣ, атриёт, ашёи рӯзгор, 60 намуди 
техника, маҳсулоти полиграфӣ ва техникаи электронии 
маиширо ба маъраз гузоштанд.

Сарони давлатҳо барои таъсиси корхонаҳои муштара-
ки саноатӣ, воридоту содироти маҳсулот ба кишварҳои 
ҳамдигар ва баҳри афзоиши ҳаҷми гардиши мол байни 
Ӯзбекистону Тоҷикистон ба ҳукуматҳои хеш дастуру су-
поришҳо доданд.

Бо ҳамин сафари давлатии Сарвари давлатамон Шавкат 
Мирзиёев ба Ҷумҳурии Тоҷикистон анҷом ёфт.

	K Ӯз А.

АЗ 1‑УМИ МАЙ НАРХИ ҚУВВАИ ЭЛЕКТР 
ВА ГАЗИ ТАБИӢ ТАҒЙИР МЕЁБАД

Бар асоси қарори Девони Вазирон аз 
16-уми апрели соли 2024 «Дар бораи чора-
ҳои иловагии роҳандозӣ кардани механиз-
ми бозор дар соҳаи сӯзишворӣ — энергетика 
дар солҳои 2024–2025» нархҳои нави зина ба 
зина тағйирёбандаи захира (ресурс)-ҳои 
сӯзишворӣ- энергетика ва аз 1-уми майи соли 
2024 меъёрҳои базавии истифодаи якмоҳаи 
қувваи электр ва гази табиӣ барои аҳолӣ тас-
диқ гардиданд.

Аз 1-уми май барои истифодаи захираҳои 
энергия меъёр (норма)-и иҷтимоӣ ба таври 
зайл муайян карда шуд:

— барои қувваи электр — ҳар моҳ то 200 
кВт /соат;

— газ (аз март то октябр) — то 100 метри 
мукааб;

— газ (аз ноябр то феврал, яъне дар мавси-
ми гармкунии биноҳо) — то 500 метри мукааб.

Вақте меъёри иҷтимоии истифодаи энер-
гия мегӯем, бояд энергияеро фаҳмид, ки ҳан-
гоми онро харидани аҳолӣ аз рӯи тарифи 

иҷтимоӣ ҳисоб мекунанд. Яъне, энергия то 
ба меъёри маълум бо нархи нисбатан паст 
(имтиёзнок) ва барои истифодаи аз ин меъёр 
зиёд бо нархи бозор фурӯхта мешавад.

Аз санаи мазкур нархҳо барои ресурсҳои 
энергия баланд мешаванд.

	Ì ҚУВВАИ ЭЛЕКТР

Аз 1-уми май нархи қувваи электр барои 
гурӯҳҳои I ва II истеъмолчиён бетағйир гу-
зошта шуд. (Барои 1 кВт/соат ба таври мос 
1000 сӯм ва 900 сӯм).

Барои истеъмолчиёни гурӯҳи III, аз ҷумла 
барои истеъмолчиёни маишӣ, ки дар биноҳои 
бисёрқабатаи истиқоматӣ ва хобгоҳҳои бо 
плитаҳои электрӣ ба таври марказонида ҷиҳо-
зонида шуда зиндагӣ мекунанд, аз истеъмоли 
якмоҳа баромада, ҳар моҳ барои истеъмолчи-
ёни қувваи электр, ки:

— ба қисми то 200 кВт/соат буда 225 сӯм,
— аз 201 кВт/соат то 1000 кВт/соат 450 сӯм,

— аз 1001 кВт/соат то 5000 кВт/соат 675 сӯм,
— аз 5001 кВт/соат то 10000 кВт/соат 787,5 

сӯм,
— аз 10000 кВт/соат ва аз он боло қувваи 

электр истифода бурдаанд, музди 9000 сӯм 
муайян шуд.

Барои истеъмолчиёни маишии боқимонда 
(аҳолӣ) аз истифодаи якмоҳа баромада, муз-
ди ҳармоҳа барои истифодаи ҳар 1 кВт/соат 
қувваи электр:

— барои то 200 кВт/соат 450 сӯм,
— аз 201 то 1000 кВт/соат 900 сӯм,
— аз 1001 кВт/соат то 5000 кВт/соат 1350 сӯм,
— аз 5000 кВт/соат то 10000 кВт/соат 1575 

сӯм,
— аз 10000 кВт/соат ва аз он боло 1800 сӯм 

муайян гардид.

	Ì ГАЗИ ТАБИӢ

Нархи як метри мукааби гази табиӣ, ки 
аз моҳи ноябр то моҳи феврал, дар мавсими 

гармкунӣ ба аҳолӣ расонда мешавад:
— то 500 метри мукааб аз 380 сӯм то 650 сӯм,
— аз 501 то 2500 метри мукааб 1500 сӯм,
— аз 2501 то 5000 метри мукааб 1950 сӯм,
— аз 5001 то 10000 метри мукааб 2275 сӯм,
— аз 10000 метри мукааб ва аз он боло 2600 

сӯм муайян карда шуд.
Тарифҳо:
дар моҳҳои март-октябр
— барои истифодаи то 100 метри мукааб 

газ 650 сӯм,
— аз 101 то 2500 метри мукааб 1500 сӯм,
— аз 2501 то 5000 метри мукааб 1950 сӯм,
— аз 5001 то 10000 метри мукааб 2275 сӯм,
— аз 10000 метри мукааб ва аз он боло 2600 

сӯм муайян гардиданд.
Дар ҳоли набудани ҳисобкунак ва додани 

газ барои тайёр кардани хӯрок ва таъмино-
ти оби гарм барои ҳар як метри мукааби он 
аз 660 то 1200 сӯм (+81,8 дарсад), барои гарм 
кардан аз 380 сӯм то 700 сӯм (+84,2 дарсад) 
зиёд мешавад.

Тарифи гази моеъ барои аҳолӣ барои 1 кг. 
аз 1120 то 1600 сӯм (+42,8 дарсад) зиёд меша-
вад.

Аз 1-уми июни соли 2024 нархи газ дар 
шабакаҳои компрессорҳои газпуркунанда аз 
1500 то ба 1800 сӯм (+12 дарсад) зиёд мешавад.

ТАЪИНОТ
Толлиев Элёр Мусулмонович сарвари 
Садорати андози давлатии вилояти 
Самарқанд таъин гардид.

Э.Толлиев то ба таъинот дар вазифаи 
сарвари Инспексияи андози давлатии 
ноҳияи Ургут фаъолият бурдааст.

Ташрифи ректорони 
тоҷикистонӣ  
ба шаҳри бостонӣ

 E Н.БОБОАҲМЕДОВ

Дар шаҳри Тошканд форуми 
ректорони донишгоҳҳои Ӯзбекис-
тон ва Тоҷикистон баргузор гардид. 
Иштирокдорон ба шаҳри Самарқанд 
ташриф оварданд. Бо сарварии ва-
зири фан ва таълими Ҷумҳурии 
Тоҷикистон Раҳим Саидзода ректо-

рони наздик ба 30 муассисаи таъли-
ми олӣ ба донишгоҳи давлатии ба 
номи Шароф Рашидови Самарқанд 
омаданд. Онҳо дар давоми ташриф 
музейҳои археология, зоологияи 
донишгоҳро аз назар гузаронданд. 
Инчунин, дар кампуси институти 
биохимия шуда, дар ҷараёни дарс 
иштирок карданд. Оранҷерияро низ 

диданд. Бо фаъолияти лаборатори-
яи ҷоизадори мукофоти Нобел Азиз 
Санҷар шинос шуданд. Меҳмонон ба 
фаъолияти донишгоҳ баҳои баланд 
доданд. Рустам Холмуродов бо ректо-
ри Донишгоҳи давлатии Хуҷанд Аюб 
Усмонзода оиди таърих, археология, 
бо ректори Донишгоҳи техникаи То-
ҷикистон Қудрат Давлатзода оиди 
муҳандисӣ, ИТ, кимиё, иқтисод, 
бо ректори Донишгоҳи аграрии То-
ҷикистон Усмон Маҳмадзода оиди 
соҳаи агробиотехнология барои ҳам-
корӣ созиш намуданд. Ғайр аз ин, 
бо Донишгоҳи Миллии Тоҷикистон 
Донишгоҳи давлатии тиҷоратии То-
ҷикистон ва Донишкадаи педагогии 
Тоҷикистон меморандум имзо наму-
данд. Сипас, меҳмонон ҷойҳои таъри-
хию обидаҳои шаҳри Самарқандро 
зиёрат карданд.

Ёдовар мекунем, ки Форуми ду-
юми ректорони муассисаҳои таҳси-
лоти олии Ҷумҳурии Ӯзбекистон ва 
Ҷумҳурии Тоҷикистон дар Дониш-
гоҳии давлатии иқтисоди Тошканд 
бо иштироки намояндагони 28 до-
нишгоҳи Ҷумҳурии Ӯзбекистон ва 
17 донишгоҳи Ҷумҳурии Тоҷикистон 
гузаронида шуд. Дар доираи форум 
байни муассисаҳои таҳсилоти олии 
ду давлат беш аз 50 созишнома, ёд-
доштҳои тафоҳум ва харитаи роҳ ба 
имзо расид.

Намоиши бозёфтҳои 
археологии Шарҷа 
дар Самарқанд

 E Ҳасан СУЛАЙМОНӢ

Дар Қасри санъати назди Донишгоҳи 
байналхалқии сайёҳӣ ва мероси фарҳан-
гии «Роҳи абрешим»-и Самарқанд на-
моиши бозёфтҳои археологии Аморати 
Шарҷа кушода шуд.

Дар ин чорабинӣ Вазири экология, 
ҳифзи муҳити зист ва тағйирёбии иқ-
лими Ҷумҳурии Ӯзбекистон Азиз Аб-
дуҳакимов ва раиси иҷрочии ҳукумати 
Аморати Шарҷаи АМА Шайх Фаҳим ибн 
Султон ол Қосимӣ, сардиректори Садо-
рати археологияи Шарҷа Эйза Юсуф дар 

бораи муносибатҳои фарҳангии Ӯзбеки-
стону АМА ҳарф зада, таъкид намуданд, 
ки муносибатҳо дар ин самт торафт қа-
витару мустаҳкамтар мегарданд.

— Дар шаҳри қадимаи Шарҷа бисёр 
экспонатҳои таърихӣ ҳастанд, — гуфт 
А. Абдуҳакимов. — Ҷиҳати ҷолиби диқ-
қат дар он аст, ки 80 дарсади ин экс-
понатҳо бори аввал дар Ӯзбекистон 
намоиш дода мешаванд. Дар намоиш-
гоҳ зиёда аз 170 бозёфти бостонӣ ҷой 
гирифтаанд, ки таърихи муносибатҳои 
Арабистону Осиёи Марказӣ ва ба даври 
аз неолит то исломии Аморати Шарҷа 
тааллуқ доранд.

Шайх Фаҳим ибн Султон ол Қосимӣ 
ҳам қаробати таърих ва фарҳанги Ӯзбе-
кистону Аморати Муттаҳидаи Арабро 
эътироф намуд:

— Айнан дар Ӯзбекистон намоиш до-
дани бозёфтҳои археологии Шарҷа аҳа-
мияти хоса дорад, — гуфт ӯ. — Чунки ин 
ду кишвар фарҳанг, таърих ва эътиқоди 
муштарак доранд.

Бино ба маълумоти Садорати архео-
логияи Шарҷа, ин гуна намоиш аввал дар 
Ҷопон, Испания ва Белгия дар савияи 
баланд ташкил гардидааст.

Бояд гуфт, ки бозёфтҳои археологӣ, 
ки ҳоло онҳоро намоиш медиҳанд, дар 
ёдгории археологии Млейхаи Шарҷа 
пайдо гардидаанд. Қисми зиёди бо-
зёфтҳоро зарфҳои аз тилло, нуқра, оҳан, 
устухони фил, гаҷ, шиша ва ғайра сох-
ташуда ташкил дода, нишонаҳои мада-
нияти Миср, Юнон, Рим, Парфия, Осиёи 
Миёна ва Ҳиндустони қадима мебошанд.

Намоиш то 22-юми май идома ме-
ёбад.

Содироти маҳсулоти 60 миллион 
долларина ба давлати ҳамсоя

Ӯзбекистон ва Тоҷикистон. Вакилони як халқ, ки ба ду 
забон сухан мегӯянд, аз азал аҳлу тифоқ ва дар ҳамсоягӣ 
зиндагӣ кардаанд. Солҳои охир чунин алоқаҳо боз ҳам 
мустаҳкам шуда, ҳамкории иқтисодӣ васеъ мешаванд.

Ҳоло дар вилояти мо бо иштироки сармояи шир-
катҳои Тоҷикистон 7-то корхонаи муштарак ва 6-то 
хусусӣ фаъолият доранд. Аз ҷумла, дар ноҳияи Ургут кор-
хонаҳои муштараки «Diamond Petrol» ва «EVRO CASINGS» 
бо хизмати тиҷоратӣ, дар ноҳияи Тайлоқ ҶММ «SOCHAK 
EXPORT ENTERPRISES» бо истеҳсоли хӯрокворӣ ва дар но-
ҳияи Пайариқ ҶММ «AVISENNA INTERNATIONAL GROUP» 
бо хизмати тиббӣ машғул мебошанд.

Ғайр аз ин, дар соли 2023 дар вилояти мо дар доираи 
1 лоиҳаи сармоягузорӣ аз Тоҷикистон 2,6 миллион дол-
ларина сармоягузории хориҷӣ роҳандозӣ карда шуд.

— Бо саъю кӯшиши роҳбари давлати мо ҳамкорӣ бай-
ни давлатҳои ҳамсоя бештар шуд, сарҳадҳоро кушоданд, 
робитаҳои ҳамкорӣ роҳандозӣ гардиданд, — гуфт Ҳайдар 
Уроқов, роҳбари ҶММ «Navobod naslli parranda», ки дар 
ноҳияи Самарқанд фаъолият пеш мебарад. — Ин омилҳо 
барои соҳибкорон имкониятҳои калон ва бозорҳои навро 
кушод. Мо аз ин имкониятҳо истифода бурда, дар соли 
2018 дар шаҳрҳои Душанбе ва Хӯҷанд амалӣ кардани 
лоиҳаҳои муштаракро оғоз намудем. Ба онҳо дар ҳар 

чоряки сол 1,5 миллион долларина озуқаи чӯҷаи зотӣ 
ва парранда содирот мекунем.

Корҳо роҷеъ ба боз ҳам васеъ кардани ҳамкорӣ ва 
идома додани он ва дар оянда роҳандозӣ намудани ло-
иҳаҳои нав амалӣ карда мешаванд.

Дар соли 2023 гардиши маҳсулот байни вилояти мо 
ва Тоҷикистон 70 миллион долларро ташкил карда, 59,9 
миллион долларина содирот ва 10,1 миллион долларина 
воридот амалӣ гардид. Маҳсулоти содиротӣ ба Тоҷи-
кистон асосан ба ҳиссаи озуқаи ҳайвонот, матоъҳо ва 
таҷҳизоти металлӣ рост меояд.

Ходимони ҷавони соҳаи 
иттифоқи касаба 
дастгирӣ карда мешаванд
 E Мафтуна МӮЪМИНОВА,  ,  
омӯзгори мактаби таълими омӯзгори мактаби таълими 
умумии рақами 8-и ноҳияи умумии рақами 8-и ноҳияи 
СамарқандСамарқанд

Федератсияи Аврупоии Байналми-
лалии хидмати ҷамоатӣ (EPSU) соли 
1978 ташкил гардида, ҳашт миллион 
ходимони ҷамоатии зиёда аз 260 таш-
килотҳои иттифоқҳои касабаро ба ҳам 
мепайвандад. Иттифоқҳои касабаи Ав-
рупо ба конфедератсияи ӯ мансуб буда, 
ташкилоти эътирофгардидаи байнал-
милалии хидмати ҷамоатӣ ба шумор 
меравад.

Шӯрои ҷумҳурии иттифоқи касабаи 
ходимони ҳифзи тандурустии Ӯзбекис-
тон аз 1-уми январи соли 2020 аъзои фе-
дератсияи мазкур мебошад. Федератсия 
ҷамъомадҳои худро ба тарзи анъанавӣ 
соле як маротиба дар минтақаҳои дав-

латҳои аъзои худ мегузаронад. Аз ҷум-
ла, ҷамъомади минтақавии навбатии 
ҳавзаи интихоботии Осиёи Марказии 
Федератсияи Аврупоии Байналмила-
лии хидмати ҷамоатӣ рӯзҳои 16–17-уми 
марти соли ҷорӣ дар шаҳри Тошканд 
гузаронида шуд.

16–17-уми апрел дар Донишгоҳи тиб-
бии Самарқанд бо иштироки ҳамраиси 
Шӯрои ҷавонони Федератсияи Аврупоии 
Байналмилалии хидмати ҷамоатӣ Али-
на Танкелюн, раиси Шӯрои ҷумҳурии 
иттифоқи касабаи ходимони ҳифзи тан-
дурустӣ Фарҳод Ханапияев ва масъулини 
иттифоқи касабаи ходимони ҳифзи тан-
дурустӣ «Вохӯрии роҳбар ва ҷавонон»-ро 
гузарониданд.

Дар вохӯрӣ бо мақсади амалӣ на-
мудани сиёсати давлатӣ дар сохтори 
иттифоқи касабаи ходимони ҳифзи 
тандурустии Ӯзбекистон, дастгирии 

ходимони ҷавон ва ҳалли муаммоҳои 
онҳо, бо ҷавонони Самарқанд, Сирдарё, 
Ҷиззах, Сурхондарё ва Қашқадарё му-
лоқоти кушод баргузор шуд.

— Мақсади мо аз вохӯрӣ бо ҷавоно-
ни сохтор бо ёрии мутасаддиёни соҳа 
шунидани муаммоҳо ва дастгирӣ кар-
дани ташаббусҳои онҳо, барои фаъоли-
ятро оғоз кардани онҳо кӯмак додан, 
омӯзиши таҷрибаи Аврупо ба ҷавонон 
мебошад, — гуфт Алина Танкелюн. — Ба 
қарибӣ дар Донишкадаи тиббии Бухоро 
бо ҷавонони Ҷумҳурии Қорақалпоқи-
стон, вилоятҳои Хоразм, Навоӣ ва Бухоро 
вохӯрии аввалинро гузаронида будем. 
Имрӯз дар Самарқанд ҷавонони панҷ 
вилоят ҷамъ омадаанд. Вохӯрии навба-
тӣ дар вилояти Тошканд бо ҷавонони 
дигар вилоятҳои Ӯзбекистон гузаронида 
мешавад. Донишҷӯ- ҷавонони фаъоли 
соҳаи иттифоқҳои касаба, ходимони 
ҷавонро интихоб карда, сардори ҷаво-
нон таъин мекунанд ва барои намоиш 
додани иқтидори худ ба онҳо шароитҳо 
фароҳам оварда мешавад.

Дар вохӯрӣ оиди корҳое, ки дар соҳа 
амалӣ мешаванд, маълумот дода шуд.

Дар доираи чорабинӣ меҳмонон 
ба ҷойҳои ҷолиби диққати шаҳри Са-
марқанд саёҳат карданд.

 E Ҷамшед ОБИДОВ

Имрӯзҳо Интернет дури 
моро наздик ва 
мушкиламонро осон мекунад. 
Аз ин рӯ, ҷустуҷӯи беҳтарин 
провайдери хидматрасонии 
интернет як кори душвор 
мебошад ва дар назди 
мизоҷон намудҳои зиёди онҳо 
вуҷуд доранд. Барои қабули 
қарори дуруст, якчанд 
омилҳоро омӯхтан зарур 
аст, ки онҳо ба сифати 
истифодабарии шумо аз 
интернет таъсир 
мерасонанд.

Яке аз омилҳои муҳимтарине, ки 
ҳангоми интихоби беҳтарин провай-
дери интернет ба назар гирифта меша-
вад, суръати пайвасти шумост. Барои 
корҳое монанди тамошои филми он-
лайн ё бозӣ, пайвасти баланд суръат 
зарур аст. Аммо, барои фаъолиятҳои 
оддӣ, аз қабили дидани веб-сайт ё 
почтаи электронӣ, суръати пасттар 
метавонад кофӣ бошад.

Ҷанбаи дигари муҳиме, ки бояд 
ба назар гирифта шавад, эътимодно-
кии пайвастшавӣ аст. Ҳеҷ чиз одамро 
монанди қатъ шудани пайвастшавӣ 
ҳангоми анҷом додани як вазифа дар 
интернет рӯҳафтода карда наметаво-
над. Ҳангоми ҷустуҷӯ провайдереро 
пайдо кардан даркор, ки пайвасти бо-
эътимодро бо вақти камтарин барои 
таъмин кардани таҷрибаи ҳамвор дар 
онлайн пешниҳод кунад.

Ҷамъияти саҳҳомии «Ӯзбектеле-

ком» бошад, бо мақсади дар саросари 
мамлакат дар ин бобат корҳоро барои 
ба мардум боз ҳам муҳайё сохтани ша-
роити мусоид, бунёд кардани лини-
яҳои алоқаи нахи оптикӣ, гузоштани 
портҳои васлкунии фароғмаҷро, васеъ 
намудани доираи хидматрасонӣ идо-
ма медиҳад. Ин хел корҳо аз ҷониби 
ташкилоти алоқаи телекоммуникат-
сияи шаҳри Самарқанд низ амалӣ ме-
гарданд. Анҷумани матбуотие, ки дар 
Хонаи матбуоти вилоят гузаронида 
шуд, ба ҳамин мавзӯъ вобаста буд.

Аз ҷумла, бо мақсади ривоҷ до-
дани инфрасохтори рақамӣ ва зиёд 
кардани сифати хидматҳои телеком-
муникатсионӣ дар шаҳри Самарқанд 
дар моҳҳои гузаштаи соли равон 167 
километр шабакаҳои алоқаи нахи оп-
тикӣ сохта шуда, аз рӯйи дар шаҳри 
Самарқанд сохтани шабакаҳои алоқаи 
нахи оптикӣ 40 дарсади реҷа (414 кило-
метр) иҷро гардид ва дарозии умумии 
шабакаи алоқаи нахи оптикӣ аз 1487 
километр гузашт.

Дар моҳҳои гузаштаи соли равон 
дар шаҳри Самарқанд дараҷаи ҷалбна-
моӣ ба васлкунӣ ба сохтори Интернет 
аз ҷониби алоқаи телекоммуникатси-
онии шаҳри Самарқанд 23 дастгоҳи 
Switch-и 552 портӣ ва 3-то дастгоҳи 
MSAN — 512 портӣ гузаронида шуда, 

портҳои васлкунӣ ба сохтори умумии 
фароғмаҷро ба 212783-то расонда шуд.

Дар шаҳри Самарқанд корҳо аз 
рӯйи зиёд кардани сифати хидматҳо, 
зина ба зина ба шабакаҳои алоқаи 
нахи оптикӣ гузарондани шабакаҳои 
алоқаи нахи мисин амалӣ мешаванд.

Аз ҷумла, дар моҳҳои гузаштаи 
соли равон шабакаҳои алоқаи нахи 
миси якчанд сокинони кӯчаҳои Гага-
рин ва Ибн Халдуни шаҳр модерни-
затсия карда шуданд, аз нав пурра ба 
дастгоҳҳои MCAH васл гардид.

Бо мақсади озод ва зуд истифода 
бурдани аҳолӣ аз шабакаҳои Интернет 
ҶМ «Ӯзбектелеком» ба аҳолӣ як қатор 
сабукиҳо пешниҳод кард. Аз ҷумла, 
онҳое, ки хоҳиши маротибаи аввал ба 
шабакаи Интернет васл шудан доранд, 
метавонанд тавассути зангзанӣ ба ра-
қами кӯтоҳи 1090 муроҷиат кунанд.

Дар поёни анҷуман роҳбари таш-
килоти алоқа телекоммуникатсияи 
шаҳри Самарқанд Ӯктам Қӯшбоқов ва 
дигар мутахассисони соҳа ба саволҳои 
журналист ва блогерон посух доданд.

ДОИРАИ ХИДМАТРАСОНӢ 
ВАСЕЪ МЕШАВАД
 E М.ҶУМЪАЗОДА 

Ҳоло дар вилояти Самарқанд аз 1864 пункти аҳолинишин ба 
1782‑тоаш нахҳои оптикии хати алоқа кашида шуда, фарогирии 
масканҳо ба 95,2 дарсад расидааст. Дар давоми соли 2023 боз 67 688 
нафар сокинони аҳолии вилоят ба хизматрасонии 
телекоммуникатсионӣ пайваст гардидаанд.

Ин маълумотҳоро дар анҷумани 
матбуотӣ ҷонишини директор оид 
ба корҳои тиҷоратии филиали Ҷам-
ъияти саҳҳомии «Ӯзбектелеком» Ҷа-
воҳир Орифӣ маълум кард.

Ҷавоҳир Орифӣ таъкид кард, ки 
дар давоми соли гузаштаи 2023 аз ҷо-
ниби филиали вилоятии «Ӯзбектеле-
ком» дар Самарқанд як қатор корҳои 
назаррас анҷом дода шуда, имсол низ 
онҳо идома меёбанд. Мувофиқи қаро-
ри Президенти Ҷумҳурии Ӯзбекистон 
аз 24-уми майи соли 2023 «Дар бораи 
чораҳои зиёд кардани фарогирӣ ва 
сифати хизматрасонии рақамӣ, инчу-
нин трансформатсияи рақамигардо-
нии соҳаву ҳудудҳо» таҳти рақами ҚП 
162 4957 километр хати алоқаи нахи 
оптикӣ сохта шуда, дарозии умумии 
онҳоро ба 22 254 километр расиданд 
ва иқтидори умумии дастгоҳҳое, 
ки барои интернети баландсуръат 
пешбинӣ гардидаанд, то 101 998 порт 
расонида шуданд. Дар семоҳаи якуми 
соли 2024 1254 километр хати алоқаи 
нахи оптикӣ сохта шуданд. Инчунин, 

боғчаҳои навтаъсис, пунктҳои тиб-
бии нав, маҳаллаҳо ноҳияҳои дур-
даст ба шабакаи интернет пайваст 
карда шуданд. Дар бозор, марказҳои 
савдо, боғҳои истироҳатӣ, истгоҳҳо 
ва дигар масканҳои сераҳолӣ зонаҳои 
Wi- Fi ташкил гардиданд.

Ба саволҳои гуногуни журнали-
стон оиди кор ва хизматрасонии ху-
нукназаронаи ходимони «Узтелеком» 
Ҷавоҳир Орифӣ ҷавоб гардонд.

— Дар ҳақиқат ҳозир муштариёни 
телефони симин кам шуданд, — ба 
пурсиши мухбири рӯзномаи мо посух 
дода гуфт Ҷавоҳир Орифӣ. — Ба ҷойи 
он бештар аз телефонҳои мобилӣ 
истифода мебаранд. Дар бораи қатъ 
кардани шартномаи хидматрасонии 
интернетӣ ҳаминро мегӯям, ки баъ-
зеҳо бо сабабҳои гуногун, баъзеҳо аз 
хидматрасонии мо даст мекашанд. 
Ин гуна шахсон соле то якуним ҳазор 
нафар мерасанд. Вале ба ҷойи онҳо 
боз тахминан ду ҳазор нафари ди-
гар ба хидматрасонии «Ӯзтелеком» 
мепайванданд.

Самарқанд шаҳрида хусусий амалиёт билан шуғулланувчи нотариус Алиева Лола Заи-
ровна нотариал идорасида марҳум Сайфиев Камолга (2011 йил 5 августда вафот этган) қа-
рашли мол-мулк учун мерос иши очилмоқда. Шу муносабат билан меросхӯрлар Алиева Лола 
Заировна нотариал идорасига мурожаат этишларини сӯраймиз.     
 Манзил: Самарқанд шаҳри, М.Улуғбек кӯчаси, 80-уй.

Хушбахтӣ дар чист?

 E Ганҷина АБДУСАТТОРОВА

Рӯзе ҳангоми аз донишгоҳ 
баргаштан дар ин бора фикр 
кардам. Такрор ба такрор аз худ 
мепурсидам ва ҳар бор ҷавоби ди-
гаре ба сар мезад. Саргарми ҳазор 
андеша ба хонаи иҷора расидам. 
Соҳибхона Саидамак ба ниҳолҳо 
об медоданд. Ба амак, ки марди 
рӯзгордида буданд, бо ин савол 
муроҷиат кардам. Амак аввал бо 
ҳазлу шӯхӣ ва пас аз сукути кӯтоҳ 
гуфтанд:

— Ҳоло писаронам дар хориҷа 
ҳастанд. Гарчанд ҳар сол ба ди-
данашон меравам, ҳамеша ёду 
фикри онҳоро мекунам ва эҳсоси 

пазмонӣ маро азоб медиҳад. Онҳо 
тинҷу хотирҷамъ бошанд, ин хуш-
бахтии мост. Яъне, хушбахтӣ дар 
тинҷиву осудагӣ ва канори ҳам 
будани аҳли оила аст.

Баъд ба хона даромадам. Ҳам-
хонадухтарон дарс тайёр мекар-
данд. Ба онҳо ҳам бо ин савол рӯ 
овардам.

— Хушбахтӣ амалӣ шудани 
орзуҳост, — гуфт яке аз онҳо. — Ба-
рои амалӣ гардидани орзу бошад, 
ҳар кас бояд худаш ҳаракат кунад. 
Яъне хушбахтии инсон дар дасти 
худаш аст.

Рӯзи дигар ба ин савол аз ҳам-
курсам Хадичабону ҷавоб пурси-
дам.

— Дар як ҳадиси пайғамбара-
мон (с.а.в.) чунин омадааст, ки 
Худо ҳангоми аз лой офаридани 
одам андак лой боқӣ мемонад. Си-
пас, Офаридгор ба одам рӯ оварда 
мепурсад, ки «Эй одам ба ту чӣ ло-
зим аст?». Одам фирефтаи хаёлот 
гардида, чизе намегӯяд. Худо «Пас 
инро ба дасти худат месупорам 
ва ин бахти туст. Ту бо амалҳоят 
бахти худро месозӣ» мегӯяд. Воқе-
ан, инсон хушбахтӣ ва бадбахтии 
худро бо дасти худ месозад ва ин 
ба амалҳои ӯ вобаста аст.

Бегоҳрӯзӣ ба мағозаи сари 
кӯча баромадам. Зане ҳамроҳи пи-
сари хурдсолаш савдо мекард. Аз 
писараке ки Умедҷон ном дош ту 
хушодобу хушрафтор буд, шавқ-
мандона пурсидам:

— Умедҷон, хушбахтӣ чист?
Писарак бо лаҳни бачагона 

гуфт:
— Дар мактаб бо баҳои аъло 

хонда, касби дӯстдоштаи худро 
соҳиб шудан хушбахтӣ мебошад.

Аз ҷавоби Умедҷон хеле хур-
санд шудам. Чунки ӯ аллакай дар 
фикри ояндаи худ буда, дар бораи 
хушбахт шудан меандешад ва дар 
дил орзу мепарварад.

Ин ҳама андешаҳои атрофиён 
бароям ибрат шуд ва ҷавоби са-
воли худро дарёфтам: хушбахтӣ 
на дар сарвату пул, балки дар хо-
тирҷамъии оила, инсондӯстӣ ва 
якдигарфаҳмиву ба орзуҳои дил 
расидан аст.

ОШЁНИ ШОИР — 
ДИЛИ МАРДУМ
 E Бахтиёри ҶУМЪА 

Ҳар кас таълиму тарбияи нахустин ва аз 
ҳама асосиро дар оила мегирад. Агар падару 
модар шахсони оқилу доно ва хушфеълу хуш-
гуфтор бошанд, ин ба фарзандонашон ҳам бе-
таъсир намемонад.

— Падарам вақти аз ҷанг баргаштан, 43-сола 
будаанд, — ба гузаштаи ҳаёти худ назар андох-
та, мегӯяд Шукруллохон (Ҳодихон) Вализода. — 
Бо тақозои замон бо модарам, ки аз он кас хеле 
хурд будаанд, издивоҷ кардаанд. Аз волидай-
нам се писар — ман, Ҳомидхон ва Солеҳхон ба 
дунё омадаем. Он ду нафар аз ман хурд, хеле 
бардам ва хушқаду қомат будаанд, вале бо 
хос ти Худо дар 5–6-солагӣ аз олам гузаштанд. 
Ҳарчанд, ки ман — писари калонӣ хеле ношуд 
ва назарногир будаам, умрам боқӣ будааст, 
зинда мондаам.

Падари Шукруллохон Вализода — Қорӣ Ва-
лихон Маҳдиев аз шахсони маъруфи гузари Ур-
гутии шаҳри Самарқанд буд. Ӯ дар бобати илму 
маърифат, дину диёнат ва одаму одамгарӣ 
ҳамто надошт. Ин гуна хусусиятҳои ӯро ба на-
зар гирифта, Абдураҳимбобо ном шахси илму 
маърифатдӯст, ҳавлие ёфта, Қорӣ Валихонро 
бо аҳли оилааш ба деҳаи Қумзор кӯчонида ме-
орад, ки аз илму маърифаташ ҳамдеҳагонаш 
ҳам баҳраманд шаванд. Ӯ солҳои дароз дар 
гармхонаи хоҷагии ҷамоавӣ кор кардааст. Дар 
охирҳои умраш вазифаи имом-хатибии масҷи-
ди ҷомеи Хоҷа Аҳрори Валиро ба ҷо овардааст.

Шукруллохон дар ҳамин маҳалла — Қумзо-
ри ноҳияи Самарқанд ба дунё омадааст.

— Шукри Худо, ки ҳарчанд ношуду ноӯҳда-
баро будам, баъди ба мактаби рақами 60-и 
зодгоҳамон рафтан ба хондан меҳр пайдо 
кардам, — суханашро давом дод Шукруллохон 
Ҳоҷибобо. — Дарсҳоро пухта аз худ намуда, са-
зовори таҳсину таърифи омӯзгорон мешудам. 
Мактаби мо, ки нопурраи миёна буд, барои 
идомаи таҳсил ба мактаби рақами 5-и шаҳр 
рафтам. Дар ин мактаб бо сарварии Мамлакат 
Раҷабова муаллимони моҳиру пуртаҷриба кор 
мекарданд. Ман аз омӯзгорон Султон Иброҳим-
зодаи забону адабиётчӣ, Муҳаммадқул Бо-
зорови муаллими фанни кимиё, Муинҷон 
Неъматови биолог, Ӯлмас Қодирови математик, 
Кира Скричкои муаллимаи забон ва адабиёти 
рус, ки ба забони тоҷикӣ хеле хуб ҳарф мезад 
ва дигарон таълиму тарбия гирифтам.

Баъди хатми мактаби миёна Шукруллохон 

Вализода ба шӯъбаи шабонаи факултети 
забон ва адабиёти тоҷики Донишкадаи дав-
латии педагогии Самарқанд дохил шуд. 
Онро ба итмом расонид, вале аз сабаби 
нутқи даҳонӣ надош тан омӯзгорӣ кардан 
нахост. Ӯ, ки рӯзона ба таъмиру тармими 
ёдгориҳои меъмории шаҳр машғул буд, 
ҳамон корашро давом дод. Ба устои моҳир 
Шамсиддин Сайфиев шогирд истода, худ 
то ба дараҷаи устодӣ расид. Дар тӯли 26 сол 
бо мӯъҷизаи дастони вай ва шариконаш 
чандин гумбази манораҳо, пештоқи мадраса-
ҳо ва сақфу фарши ҳуҷраҳо таъмир гардида, 
бо нақшу нигорҳои нотакрори худ ба ҳусни 
шаҳрамон ҳусни тоза зам намудаанд, ки ҳоло 
сайёҳон онҳоро тамошо карда, ангушти ҳайрат 
мегазанд.

Азбаски меҳри эҷод аз ҷавонӣ дар дилаш 
маскан гузида буд, Шукруллохон Вализода 
ба нафақа баромада, қалам ба даст гирифт ва 
ҷиддан ба навиштан шурӯъ кард. Дар нати-
ҷаи пайваста хондану омӯхтан доираи мавзӯи 
шеърҳояш фарох, образҳо ҷолибу рангин, ҳусни 
баён возеҳу равшан ва худи шеърҳояш равону 
хоно гардиданд.

Маҷмӯаи нахустини шеърҳои Шукруллохон 
Вализода «Бо дуои падар» соли 2012 чоп шуд. 
Вай, ки ҳамаи дороӣ ва бахти худро аз дуои 
волидонаш медонад, дар тавсифи волидон дар 
ин маҷмӯа шеърҳои бисёрро ҷой додааст. Ба 
қавли ӯ ҳар фарзанде, ки пайрави амалҳои 
неки падар гардад, ба мурод мерасад:

Фарзанд, ки шуд пайрави роҳи падар,
Омӯзад аз ӯ рози ҳама илму ҳунар.
Мо фахр намоем дар ин рӯз аз он,
Фарзанди асил бувад беҳтар зи гуҳар!
Аҳли илму эҷод, ба вижа шоиру олимон аз 

рӯзгори аввали дунё то имрӯз дар васфи падару 
модар бо тамоми забонҳои рӯйи олам сито-
ишҳои бениҳоят бисёр гуфтаанд. Ин байтҳо 
аз ҳамин рӯ, чун эҳсоси масъулияти фарзандӣ 
аз дили шоир берун таровидааст:

Ман на онам, ки наорам ёд номи модарам,
Аввалу охир набошад дар каломи модарам.
Дар намозу дар тиловат 
  ман дуъояш мекунам,
Бо падар бошад баробар
   эҳтироми модарам.
Солҳои охир номи Шукруллохон Вализода 

ҳамчун эҷодкор зуд-зуд вирди забон мегардад. 
Ин марди камгапу нуронӣ бо хоксорию дуран-
дешии худ ба атрофиён таассуроти хуб боқӣ 

мегузорад. Пас аз чопи маҷмӯаи нахустинаш, 
Шукруллохон Вализода вақти бештари худро 
ба эҷод мебахшад. Дар навиштани латифаю 
ҳикояҳо низ таҷрибааш зиёд мегардад.

Шеър барои ӯ воситаи баёни розҳо ва пойде-
вори тарбия гардидааст. Васфи Ватан, Падар, 
Модар, забони модарӣ ва ахлоқи ҳамидаи ин-
сонӣ, ки беҳтарин муқаддасоти дунё ба шумор 
мераванд, дар эҷодиёти ӯ бештар ба чашм ме-
расанд ва мавқеи муҳим доранд.

Китоби дуввуми ӯ — «Пайрави падар» ҳам 
пурра ба васфи волидайн бахшида шудааст. 
Дар китобҳои дигари ӯ «Васфи дӯстон», «Ошё-
ни меҳр», «Розу ниёзи дил», «Шашсаду шаш 
рубоӣ» ва ғайра идомаи доираи мавзӯъҳои 
дӯстдоштаи шоир маҳсуб меёбанд.

Шоир Шукруллохон Вализода бачаҳоро ҳам 
фаромӯш намекунад. Вай муаллифи шеърҳои 
зиёди бачагона буда, китобҳои «Хазинаи бе-
баҳо» ва «Рангинкамон»-аш маҳз барои онҳо 
навишта шудаанд.

Ҳофизон баъзе шеърҳои оддиву равон ва 
самимона навиштаи Шукруллохон Вализодаро 
ба оҳанг даровардаанд. Бо дархости шиносу 
ошноҳояш гоҳо ӯ ба эҷоди катибаҳои санги 
мазор ҳам рӯ меорад:

Модарам, ту хуфтаӣ 
  дар зери хоки сарду нам,
Ман парешону ҳазинам, 
  аз ғамат дорам алам.
Ман бигирям дар сари 
  қабри ту чун абри баҳор,
Мисли ту ҳаргиз наёбам 
  дар ҷаҳон чашминтизор…
Дирӯз ин марди оқилу фозил ба синни 

мубораки 75 қадам гузошт. Мо ба ин муноси-
бат ва чопи маҷмӯаи нави ӯ — «Корвони умр» 
соҳибҷашнро табрику муборакбод намуда, ба 
Шукруллохон Вализода тани сиҳату хотири 
ҷамъ ва барори корҳои эҷодӣ таманно меку-
нем.

Сафобахшандаи 
рӯзгор ҳастед
 E Маҳфиза КАРИМОВА

Модар ягона шахсияти маъруф ва мӯътаба-
рест, ки Худованд баҳри инсоният ато кардааст. 
Модар фаришта, чароғи хонадон ва ситораест, 
ки шабонгоҳ ба тамоми сайёра ҷило дода, мисли 
моҳи тобон дунёро рӯшноӣ мебахшад. Дар олам 
муқаддастар аз Модар мавҷудот ва азизтар аз 
он касе нест. Модар тамоми ҳастии худро ба 
фарзандон мебахшад, ҳамеша дуои тани сиҳату 
хотири ҷамъи фарзандонро мекунад. Яке аз чу-
нин модарҳои меҳрубон, модаркалони дуогӯй, 
омӯзгори собиқадор, бонуи меҳнатдӯсту дарё-
дил Маърифат Хуррамова мебошад.

Маърифат Хуррамова 21-уми апрели соли 
1949 дар ҷамоати шаҳрвандони маҳаллаи Дама-
риқи дуюми шаҳри Самарқанд дар оилаи коргар 
таваллуд шудааст. Аз айёми хурдсолӣ зеҳни 
бурро дошт ва ҳангоми таҳсил дар мактаби таъ-
лими умумии рақами 49 низ баҳои хубу аъло ме-
гирифт. Бахусус, ба фанни математика, ҳисобу 
китоб шавқмандии бештар дошт. Муҳаббат ба 
ин фанни аниқ пас аз хатми мактаби ҳамагонӣ 
ӯро ба факултети механика- математикаи До-
нишгоҳи давлатии Самарқанд овард. Вақти таҳ-
сил дар донишгоҳ дар дарсҳо, корҳои ҷамоатӣ 
ва ташкилӣ фаъол иштирок ва барои такмили 
дониш пайваста саъй мекард.

Маърифат Хуррамова пас аз хатми донишгоҳ 
фаъолияти меҳнатии худро дар мактаби таъ-
лими умумии рақами 1-и шаҳри Самарқанд ба 
ҳайси омӯзгори фанни математика ва физика 
сар кард. Хуб медонем, ки на ҳар устод ҳунари 
кашфи истеъдодҳо ва инкишоф додани онро 
дорад. Маҳз омӯзгори асил, ботаҷриба аз замири 
шогирдон шӯълачаи лаёқату қобилиятро дар-
меёбад ва роҳи минбаъдаи онро равшан месо-
зад. Муаллимаи ботаҷриба М. Хуррамова тӯли 
фаъолияти чандинсолаи педагогӣ ба ҳазорон 
шогирдон асрори фанҳои математика ва фи-
зикаро омӯхт. Дар раванди дарс аз методҳои 
гуногуни шавқовар истифода бурда, завқи онҳо-
ро ба ин фанҳо зиёд кард. Ин буд, ки ҳоло баъ-
зе шогирдон аз пайи устоди худ рафта, пешаи 
омӯзгориро интихоб намудаанд.

Дертар аҳли маҳаллаи Дамариқи дуюм 
меҳнатдӯстӣ, дилёбӣ, фаъолӣ ва заковатмандии 
Маърифат Хуррамоваро ба инобат гирифта, ӯро 
раиси ташкилоти ибтидоии зан ва духтарони 
маҳалла таъин карданд. Чанд сол барои обо-
дии маҳалла, осоиштагии оилаҳо, афзунсозии 
фаъолии зан ва духтарони маҳалла талош дошт. 

Баҳри оромӣ, осудагӣ ва пойдории оилаҳои зиёд 
саҳм гузошт.

М. Хуррамова аз соли 1999 ин ҷониб дар на-
фақа аст. Аммо сарфи назар аз ин доимо дар 
корҳои ташкилии маҳалла фаъол иштирок ме-
кунад, аз ҷавондухтарон маслиҳатҳои худро 
дареғ намедорад ва ҳамеша баҳри тарбияи неки 
наберагон ҳаракат мекунад.

Имрӯзҳо Маърифат Хуррамова дар иҳотаи 
фарзанду наберагон гашти пирӣ меронад. Чор 
нафар фарзанд, 10 нафар набера ва 7 нафар абера 
ҳамеша дар атрофи модари ғамгусору бибиҷо-
ни дуогӯи худ парвонаанд. Модари рӯзгордида 
ҳамеша шукри замони тинҷу осуда намуда, аз 
комёбиҳои фарзанду наберагон дар худ меболад.

Пагоҳ Маърифат Хуррамова зодрӯз дорад. 
75-умин солгарди умри худро истиқбол ме-
гирад. Мо барои модари ғамхору ғамгусор ва 
модаркалони ширинзабону маслиҳатгар сало-
матӣ, сарбаландӣ, шодмонӣ ва шодкомиҳоро 
таманно мекунем. Бигузор ҳеҷ гоҳ сояи дасти 
дуои модари азиз аз сари фарзандон дур набо-
шад ва ҳамеша сафобахшу файзбахши рӯзгори 
фарзандони худ бошанд.

Шоир ва орифи бузург Мавлоно Абдурраҳ-
мони Ҷомӣ итоат ба волидайн, махсусан эҳти-
роми модарро муҳимтар ва афзалтар аз ҳама 
мешуморад ва мефармояд:

Сар зи модар макаш, ки тоҷи шараф,
Гарде аз роҳи модарон бошад.
Хок шав зери пои ӯ, ки биҳишт,
Дар қадамҷои модарон бошад.

 ◢
ШОДБОШ

 ◢
ТАНДУРУСТӢ

Мақсад: афзунсозии сифату 
самаранокии хидматрасонии тиббӣ
 E Даврон РАЗЗОҚОВ

Дар мамлакатамон баробари соҳаҳои дигар дар 
сохтори тандурустӣ низ як қатор корҳои 
васеъмиқёс ва ислоҳоти самарабахш амалӣ 
мегарданд. Алалхусус, дар ҳудудҳо чораҳои 
ҷоринамоии механизмҳои суғуртаи давлатии 
тиббӣ дида мешавад. Бо ин мақсад, Фонди 
суғуртаи давлатии тиббӣ ташкил карда шуд.

Ҳангоми ҷорӣ намудани суғуртаи давлатии тиббӣ аз 
аҳолӣ ягон хел пардохт талаб карда намешавад, балки 
саломатии онҳоро давлат суғурта мекунад. Аз тарафи 
давлат ба тартиб андохтани бозори хидматҳои тиббӣ 
кафолати ёрии тиббӣ барои тамоми табақаҳои аҳолӣ аст.

Ба воситаи дар муассисаҳои тиббии шаҳру ноҳияҳо 
роҳандозӣ намудани механизмҳои суғуртаи тиббӣ, аҳо-
лӣ бо хидматҳои тиббӣ ва воситаҳои доруворӣ аз ҷониби 
давлат кафолатдода таъмин мегардад. Масалан, муоинаи 
тиббӣ, ташхиси лабораторӣ, доруҳое, ки ба доираи ёрии 
кафолатноки тиббӣ дохил мешаванд, аз ҳисоби давлат 
ба беморон ройгон дода мешаванд.

Доруҳо мувофиқи рӯйхате, ки шифокорони оилавӣ навишта-
анд ва пешниҳоди мутахассисони соҳаи маҳдуд дар асоси дасту-
ри тиббӣ ройгон дода мешаванд. Инчунин, ба шифохона бистарӣ 
шудан ва ба мутахассисони соҳаи маҳдуд муроҷиат кардан дар 
асоси роҳхати шифокори оилавӣ амалӣ мегардад. Ин имкон ме-
диҳад, ки пардохтҳои ғайрирасмии хидматҳои тиббӣ пешгирӣ 
карда шаванд.

Аз ин рӯ шахсони имтиёзнок имкониятҳои навро пеш мео-
ранд. Мувофиқи қарор шахсони имтиёзнок дар асоси роҳхати 
электронӣ табобат гирифта, ёрии тиббӣ аз ҳисоби фонди суғур-
таи давлатии тиббӣ пардохт мешавад.

Ҳамзамон дар муассисаҳои тиббӣ рӯихати бемориҳоеро, ки аз 
ҳисоби маблағҳои буҷети давлатӣ табобат мекунанд, ташаккул 
дода, барои ҳар як беморӣ нархҳои базавӣ тасдиқ шудааст. Фон-
ди номбурда барои табобати шахсони имтиёзнок бо 14 маркази 
ҷумҳуриявӣ, 11 муассисаи сатҳи ҷумҳуриявӣ, 41 муассисаи тиб-
бии вилоятӣ, 30 муассисаи тиббии ғайридавлатӣ ҳамкорӣ дорад.

Соли 2022 фонд барои табобати 712 бемор (дар 278 бемор ҷар-
роҳии дил, 226 ҷарроҳии чашм ва 11 ҷарроҳии гурда) 9,2 миллиард 

сӯм пардохт карда бошад, ин нишондиҳанда дар соли 2023 ба 43 
миллиарду 955 миллион сӯм расид.

	\
Аз ҳисоби ин маблағ дар 5211 нафар бемор ҷар-
роҳии технологиро анҷом доданд. Аз ҷумла, 
дар филиали Маркази ҷумҳуриявии тиббии 
илмӣ-амалӣ микрохирургияи махсуси чашм 
дар Самарқанд 516 нафар, дар маркази тиб-
бии бисёрсоҳаи вилоят 502 нафар (дар 15 на-
фари онҳо пайванди гурдаро гузарониданд)-ро 
ҷарроҳӣ карданд.

Мақсади асосии ин тағйиротҳо баланд бардоштани сифат ва 
самаранокии хидматрасонии тиббӣ ба аҳолӣ, васеъ намудани 
доираи ёрии таъҷилии тиббию санитарӣ, тадриҷан ҷорӣ кардани 
низоми суғуртаи тиббӣ дар соҳа, фароҳам овардани шароити 
хуби рақобатпазир мебошад.

viloyat hokimligining gazetasi

Трудовой коллектив 

“HUDUDGAZ SAMARQAND” 
от чистого сердца поздравляет работников сферы 

жилищно-коммунального обслуживания Узбекистана с 
праздником — «Днем работников сферы жилищно-

коммунального обслуживания»!
Желает быть здоровыми, весёлими, добрыми, никогда не 
волноваться, не грустить, не скучать, не стареть.

Всех благ вам земных, счастья, удачи, успехов в труде, 
богатства, мира, чистого небо, ясного солнца!

Матни мазкур бо хоҳиши табрикдиҳанда ба забони русӣ чоп шуд.

Матни мазкур бо хоҳиши табрикдиҳанда ба забони русӣ чоп шуд.

Поздравление

Поздравление

Трудовой коллектив 

ООО “САМАРКАНД СУВ ТАЪМИНОТИ”
сердечно поздравляет работников сферы жилищно-коммунального сердечно поздравляет работников сферы жилищно-коммунального 
обслуживания Узбекистана с праздником «Днем работников обслуживания Узбекистана с праздником «Днем работников 
сферы жилищно-коммунального обслуживания»!сферы жилищно-коммунального обслуживания»!
Желает всем крепкого здоровья, радости и счастья, земних Желает всем крепкого здоровья, радости и счастья, земних 
благ, мирного неба, благополучия, спокойствия, прекрасного благ, мирного неба, благополучия, спокойствия, прекрасного 
настроения, радости, покоя, здоровья крепкого вдвойне.настроения, радости, покоя, здоровья крепкого вдвойне.
Почаще смейтесь, не падайте духом, на лучшее всегда Почаще смейтесь, не падайте духом, на лучшее всегда 
надейтесь – оно неизменно придёт.надейтесь – оно неизменно придёт.

С праздником


